
Il-Parroċċa 

ta' San Ġwann 

e 
Chev. Tony C. Cutajar 

Il-Wasla tal-Kapuċċini f'Malta 
Il-Patrijiet Kapuċċini twaqqfu fl-1525 fi ħdan l-Ordni Franġiskan bl-għan li, minbarra 

ħajja mgħoddija fit-twettiq tal-Evanġelju, huma jaħdmu f'appostolat ta' għajnuna fost il
ħaddiema, il-foqra u d-dgħajfa. Fi żmien ħamsin sena l-Ordni l-ġdida ħarġet mill-Italja 
u bdiet tinfirex mal-Ewropa kollha. L-aħħar snin tas-seklu XVI kien żmien ta' taqlib u 
ribelljoni. Il-kavallieri ta' San Ġwann f'Malta, li kienu ġejjin minn għadd ta' pajjiżi 
differenti tal-Ewropa, ma setgħux majħossux l-effett tal-ideat żbaljati ta' Luteru u ta' Calvin 
li f'pajjiżhom kienu mxerrda sew. 

Għalhekk il-Gran Mastru de la Cassiere xtaq isaħħaħ l-Ordni ta' San Ġwann b'qawmien 
spiritwali fost il-kavalleri. Għamel minn kollox biex iġib il-Ġiżwiti f'Malta iżda billi 
mexa b'dixxiplina iebsa u ried irazzan ċerti abbużi b'ħeġġa żejda, spiċċa biex ġie mneħħi 
minn postu u maqful f'Kastell Sant' A?ġlu mill-kavallieri stess . Dan l-aġir skandaluż ġie 
kkundannat mill-Papa li reġa' qiegħed lil Cassiere fil-kariga tiegħu. Iżda l-Gran Mastru miet 
qabel il-waqt. 

Floku laħaq de Verdalle li ħadem kemm felaħ biex isaltan il-ftehim fost il-kavallieri u 
biex tkun imħarsa sewwa r-reliġjon nisranija. Il-Ġeżwiti ma rnexxilhomx jiġu Malta iżda 
l-Gran Mastru l-ġdid ħaseb biex iqiegħed quddiem il-kavallieri mudell ta' ħajja reliġjuża 
serja. Għalhekk talab lill-Ordni tal-Kapuċċini biex jibagħtu Malta xi wħud mill-aħjar 
patrijiet li kellhom. Fl-1585 twaqqafl-ewwel kunvent tagħhom fil-Furjana u t-talba tal-Gran 
Mastru ġiet milqugħa. Il-biċċa l-kbira mill-patrijiet li ntbagħtu Malta kienu Maltin, l-ewwel 
wieħed fosthom Patri Rafel Camilleri minn Ħal Tartarni (Ħad-Dingli). 

Fl-1614 l-Isqof Gargallo offra lill-patrijiet Kapuċċini l-kunvent u l-knisja ta' San 
Damaso li kien bena fuq l-għolja ta' Santa Margerita 'l barra mis-swar tal-belt Vittoriosa, 
illum il-Kalkara. Wara ftit inbena kunvent ieħor f'Għawdex, qrib il-kappella tal-Madonna 
tal-Grazzja. Il-Kapuċċini malajr saru magħrufin għall-ħidma pastorali u soċjali tagħhom. 
Intagħżlu għall-predikazzjoni u bħala konfessuri tal-kavallieri u assistew mal-morda fi 
żminijiet meta l-pesta u l-kolera ħakrnu l-gżejjer Maltin matul dayvn l-aħħar 400 sena. Bdew 
jamministraw is-sagramenti lill-morda f'Lazzarett u fl-isptarijietkollha ta' Malta . L-attività 
pastorali tagħhom fil-ħabs bdiet minn dawk iż-żminijiet meta kienu anke jassistu lil dawk 
ikkundannati għall-mewt kif ukoll l-iskjavi. Aktar tard bdew imorru fil-missjonijiet u anke 
jaħdmu fost l-emigranti Maltin. 

F'dawn l-aħħar 100 sena, il-Kapuċċini Maltin aċċettaw ukoll ir-responsabiltà diretta ta' 

tliet parroċċi kbar: tnejn fil-Marsa u oħra f'San Ġwann. Il-parroċċa ddedikata lit-Trinità 
Qaddisa twaqqfet fit-12 ta' Diċembru 1913 u dik ta' Marija Reġina fis-27 ta' Ottubru 1966. 

Il-Bidu tal-Parroċċa ta' San Ġwann 
Kien 'il fuq minn sebgħin sena ilu li l-Karkariż Feliċ Borg, imlaqqam iż-Żundarju, xtaq 

joffri l-art li kellu lill-Patrijiet Kapuċċini biex jibnu kunvent u knisja għan-nies li kienu 
joqogħdu f'San Ġwann tal-Għargħar, dak iż-żmien aktar magħruf bħala l-Imsieraħ. Dan kien 
raħal żgħir kollu għelieqi u rziezet b'mhux aktar minn 1,500 ruħ, il-biċċa l-kbira minnhom 
bdiewa u bennejja. Dawn kienu joqogħdu bejn il-parroċċi ta' Birkirkara u ta' San Ġiljan. 
Feliċ Borg, neguzjant tal-ġwież li qabel kien fratell mal-Kapuċċini, ħass il-ħtieġa li n-nies 
tar-raħal tiegħu wkoll ikollhom knisja akbar u aktar komda min-naqra ta' kappella li kellhom. 

L-isqof tad-djoċesi, dak iż-żmien Don Mawru Caruana, malajr ta l-kunsens tiegħu u 
ssuġġerixxa li l-patrijiet jieħdu f'idejhom is-santwarju f'Tal-Mensija u jibnu l-kunvent 
tagħhom ħdejh . Iżda l-post ma kienx qiegħed fil-qabda tar-raħal u l-offerta tan-neguzjant 
tal-ġwież ma kienx ta' min jagħtiha l-ġenb. Għalhekk il-provinċjal tal-Kapuċċini ma laqax 
il-proposta tal-isqof. Fl-1940 ġie ffirmat il-kuntratt bejn Feliċ Borg u l-provinċjal li dak iż

żmien kien Patri Bernard Galea. Iżda minħabba li faqqgħet il-gwerra, il-bini tal-kunvent u 
tal-knisja kellu jiġi pospost. 

Sadattant, il-ħtiġijiet spiritwali tan-nies tal-post kien qed jieħu ħsiebhom il-Kanonku Dun 
Karm Camilleri mill-kappella żgħira u storika dedikata lil San Ġwann tal-Għargħar. Huwa 
kien telaq minn Bormla minħabba l-periklu kontinwu tal-gwerra u ġie joqgħod f'numru 
152 fi Triq San Ġiljan , qrib il-kappella. Wara li spiċċat il-gwerra, huwa beda jaħseb biex 
jerġa' lura lejn pajjiżu. Għalhekk l-Arċisqof il-ġdid ta' Malta, Monsinjur Mikiel Gonzi, ħa 
l-okkażjoni biex jgħaddi l-kura ta' din il-kappella f'idejn il-Patrijiet Kapuċċini . 

Kien fil-21 ta' Frar 1947 li ż-żewġ Kapuċċini, Patri Feliċ Scicluna minn Għawdex u 
Patri Ġużepp Spiteri mill-Furjana ntbagħtu biex joqogħdu fl -istess dar li kien joqgħod fiha 
l-Kanonku. Minn l-għada stess huma bdew iqaddsu għan-nies tal-lokal f'din il-kappella 
ċkejkna. Xahar wara ngħaqad magħhom Patri Teofilu Ebejer minn Ħal Balzan li kien għadu 
kif ġie ordnat saċerdot. Huma bdew l-appostolat tagħhom biċ-ċelebrazzjoni tal-quddies, 
bl-amministrazzjoni tas-sagramenti, bit-tagħlim reliġjuż u b'kull għajnuna oħra li setgħu 
jagħtu. 

L-ewwel ġebla tal-knisja u l-kunvent tqiegħdet fil-25 ta' Jannar 1950 u l-knisja kompluta 
tbierket mill-Isqof Emanuel Galea fit-13 ta' Settembru 1953 u kkonsagrata mill-Arċisqof 

Gonzi fit-12 ta' Mejju 1962. Il-familji bdew jiżdiedu tant li l -Arċisqof iddeċieda li jwaqqaf 
il-knisja bħala parroċċa . Hija ġiet inawgurata ft -21 ta' Settembru 1965 b'Patri Leopoldo 
Tabone bħala l-ewwel kappillan . 

Polemika 
Ta' min isemmi hawn il-polemika li għadha teżisti sal-lum dwar kemm kien addattat li 

l-parroċċa l-ġdida titqiegħed taħt il-patroċinju tal-Madonna ta' Lourdes meta dak ta' San 
Ġwann il-Battista kien aktar jaqbel u jixraq mal-isem tal-lokal. F'Malta m'hawn l-ebda 
parroċċa bit-titular tal-qaddis tant popolari li l-martirju tiegħu għandu messaġġ qawwi 
ħafna. Dan il-messaġġ jgħodd l-iżjed għaż-żminijiet tal-lum meta ż-żwieġ u l-familja huma 
attakkati minn kull naħa. U f'parroċċa ġdida magħmula minn għadd kbir ta' familji ġodda li 
ġew mirin kull rokna ta' Malta kien jixirqilha patrun bħal San Ġwann il-Battista. 

Infatti anke l-istemma li ntgħażlet għal din il-lokalità b'mod uffiċjali mat-twaqqif tal
Kunsilli Lokali hija dik tal-Ħaruf ta' Alla, b'riferenza speċifika għal San Ġwann il-Battista. 
Infatti anke l-Kunsill Lokali ta' San Ġwann, meta jiena kont Sindku, bħala l-motto ta' din 
il-belt ġdida kont għażilt il-kliem "Ismek Tifħirek", Nomen Tuum Laus Tua, ispirat mill
kliem tas-salm 48, 11. Applikat għall-isem ta' San Ġwann, dan jaqbel tajjeb mat-tifsira tal
isem Ġwanni, bil-Lhudi Johohanan, il-Mulej ħanin . Dan il-motto flimkien mal-istemma jew 
l-arma ta' San Ġwann għamel żmien twil jidher fuq it-tabelli kollha fid-daħliet prinċipali li 
jagħtu għal dan il-lokal. Illum mhux it-tabelli kollha fihom dan il-motto u nixtieq inkun naf 
mill-Kunsill ta' San Ġwann għaliex ġara dan. 

Opening Houxs 

Monda,y to frida,y 
09.00-18.00 

Sa,hwda,y 
08.00-14.00 

Wednesda,ys 
CLOSED 

frida,ys 
by a,ppointrnent 

Għaqda Festa Esterna Madonna ta' ~ourdes ~-------llllfEJf~· 
SANGWANN 


